
Հոդված 1. Օրենքի կարգավորման առարկան և գործողության շրջանակը
1. Սույն օրենքը կարգավորում է Հայաստանի Հանրապետության վավերացրած միջազգային պայմանագրերին համապատասխան Հայաստանի Հանրապետությունում քաղաքացիություն չունեցող անձի կարգավիճակը որոշելու գործընթացը, ամրագրում  է քաղաքացիություն չունեցող անձանց իրավունքներն ու պարտականությունները, Հայաստանի Հանրապետությունում գտնվող քաղաքացիություն չունեցող անձանց արտաքսման ընթացակարգերը և դեպքերը, ինչպես նաև քաղաքացիություն չունեցող անձանց փաստաթղթավորման հետ կապված հարաբերությունները։ 
Հոդված 2.  Հայաստանի Հանրապետության քաղաքացիություն չունեցող անձանց մասին օրենսդրությունը 
1. Քաղաքացիություն չունեցող անձանց մասին Հայաստանի Հանրապետության օրենսդրությունը բաղկացած է Հայաստանի Հանրապետության Սահմանադրությունից, Հայաստանի Հանրապետության միջազգային պայմանագրերից, սույն օրենքից և այլ իրավական ակտերից:
2. Եթե Հայաստանի Հանրապետության վավերացված միջազգային պայմանագրերով սահմանված են այլ նորմեր, քան նախատեսված են սույն օրենքով, ապա կիրառվում են միջազգային պայմանագրերի նորմերը:

Հոդված 3. Օրենքի նպատակը
1. Սույն օրենքի նպատակը Հայաստանի Հանրապետության տարածքում քաղաքացիություն չունեցող անձանց իրավունքներն ու ազատությունները երաշխավորելն է: 

Հոդված 4. Օրենքում օգտագործվող հիմնական հասկացությունները 

1․ Սույն օրենքում օգտագործվում են հետևյալ հիմնական հասկացությունները.

1) քաղաքացիություն չունեցող անձ` անձ, ով չի համարվում քաղաքացի որևէ պետության կողմից՝ այդ պետության օրենսդրության ուժով կամ օրենսդրության կիրառության արդյունքում.
2) ծագման երկիր` անձի քաղաքացիության կամ այն պետությունը, որում նախկինում բնակվել է քաղաքացիություն չունեցող անձը կամ այն անձը, որի քաղաքացիությունը հնարավոր չէ հաստատել.

3) առանց ուղեկցողի երեխա՝ 18 տարին չլրացած անձ, որին Հայաստանի Հանրապետությունում չի ուղեկցում նրա մասին հոգ տանող որևէ չափահաս անձ. 

4) ընտանիքից անջատված երեխա` 18 տարին չլրացած անձ, որին Հայաստանի Հանրապետությունում ուղեկցում է չափահաս անձ, սակայն երեխան անջատված է ծնողներից կամ նրա մասին օրենքի կամ սովորույթի հիման վրա հոգ տանողից. 

5) քաղաքացիություն չունեցող անձի կարգավիճակի ճանաչման համար դիմող՝ անձ, ով քաղաքացիություն չունեցողի կարգավիճակի ճանաչման խնդրանքով դիմել է լիազոր պետական մարմին և ում հայցի վերաբերյալ դեռևս վերջնական որոշում չի կայացվել. 

6) լիազոր մարմին` Հայաստանի Հանրապետության ներքին գործերի նախարարության միգրացիայի և քաղաքացիության ծառայություն․ 
7) արտաքսում` սույն օրենքով նախատեսված դեպքերում իրավասու պետական մարմնի կողմից քաղաքացիություն չունեցող անձի հարկադիր հեռացումը Հայաստանի Հանրապետությունից.

8) հատուկ կարիքներ ունեցող անձ՝ հաշմանդամություն, հոգեկան առողջության խնդիրներ ունեցող անձինք,  հղի կանայք կամ թրաֆիքինգի կամ խոշտանգումների կամ բռնաբարության կամ բռնության այլ ձևերի ենթարկված անձ, տարեցներ /կենսաթոշակային տարիքի հասած անձինք/.

Հոդված 5. Հիմնական սկզբունքները
1. Հայաստանի Հանրապետությունում քաղաքացիություն չունեցող անձանց իրավական վիճակի հետ կապված հարաբերությունները կարգավորվում են հետևյալ սկզբունքների պահպանմամբ՝

1) մարդու հիմնական իրավունքների ու ազատությունների և միջազգային իրավական պրակտիկայի.
2) երեխայի լավագույն  շահեր.

3) խտրականության արգելք.
4) չվերադարձելիություն.

5) օրենքով պաշտպանվող այլ սկզբունքներ
ԳԼՈՒԽ 2

ՔԱՂԱՔԱՑԻՈՒԹՅՈՒՆ ՉՈՒՆԵՑՈՂ ԱՆՁԻ ԿԱՐԳԱՎԻՃԱԿԻ
 ՃԱՆԱՉՄԱՆ ԳՈՐԾԸՆԹԱՑԸ

Հոդված 6. Քաղաքացիություն չունեցող անձի կարգավիճակը որոշելու համար դիմում ներկայացնելը
1. Քաղաքացիություն չունեցող անձի կարգավիճակը որոշելու գործընթացը իրականացվում է «Վարչարարության հիմունքների և վարչական վարույթի մասին» օրենքին համապատասխան, եթե սույն օրենքով այլ բան նախատեսված չէ: Քաղաքացիություն չունեցող անձի կարգավիճակը որոշելու գործընթացը սկսվում է Հայաստանի Հանրապետությունում գտնվող անձի՝ քաղաքացիություն չունեցող անձի կարգավիճակ հայցելու վերաբերյալ դիմումի կամ լիազոր մարմնի նախաձեռնությամբ, այդ թվում՝ այլ մարմիններից ու կազմակերպություններից ստացված տեղեկատվության հիման վրա։
2. Քաղաքացիություն չունեցող անձի կարգավիճակը ճանաչելու համար դիմումը լիազոր մարմին է ներկայացվում գրավոր եղանակով՝ հայերեն լեզվով: Քաղաքացիություն չունեցող անձի կարգավիճակը ճանաչելու համար դիմումը ներկայացվում է անձամբ։ Հատուկ կարիքներ ունեցող անձինք դիմումը կարող են ներկայացնել փաստաբանի միջոցով։ 
3. Եթե դիմողը չի տիրապետում Հայաստանի Հանրապետության պետական լեզվին կամ ունի լսողական կամ խոսքի խնդիրներ, ապա նրան անվճար տրամադրվում է սուրդոթարգմանիչ:
4. Մինչև 16 տարեկան անձի համար դիմումը ներկայացնում է նրա ծնողներից մեկը կամ այլ օրինական ներկայացուցիչը: Առանց ուղեկցողի և (կամ) ընտանիքից անջատված երեխայի համար դիմումը ներկայացնում է նրա ներկայացուցիչը: Անգործունակ անձի համար դիմումը ներկայացնում է նրա օրինական ներկայացուցիչը։ 
5. Լիազոր մարմինն աջակցում է առանց ուղեկցողի և (կամ) ընտանիքից անջատված երեխայի նկատմամբ խնամակալի կամ հոգաբարձուի նշանակման հարցում: Նշանակված խնամակալը կամ հոգաբարձուն քաղաքացիություն չունեցող անձի կարգավիճակը որոշելու գործընթացում առանց ուղեկցողի կամ ընտանիքից անջատված երեխայի համար հանդիսանում է ներկայացուցիչ, ով պարտավոր է դիմումի քննարկման ընթացքում պատշաճ կերպով ներկայացնել երեխայի լավագույն շահերը, մասնակցել լիազոր մարմնի կողմից դիմումի քննարկմանը, ինչպես նաև քաղաքացիություն չունեցող անձի կարգավիճակի որոշման գործընթացի ապահովման համար անհրաժեշտ մյուս գործողություններին։
6. Դիմումը  պետք է պարունակի դիմողի անունը, ազգանունը, դիմողի հասցեն, դիմումին կցվող փաստաթղթերի ցանկը (եթե այդպիսիք ներկայացվում են), դիմումը կազմելու տարին, ամիսը և ամսաթիվը, դիմողի ստորագրությունը: Դիմումն իր մեջ նաև պետք է պարունակի քաղաքացիություն չունեցող անձի կարգավիճակը որոշելու համար անհրաժեշտ փաստեր, մասնավորապես, պետք է նշված լինի դիմողի ծննդավայրը, նախկին բնակության վայրը և բնակվելու տևողությունը ցանկացած այլ երկրի տարածքում, նախկինում քաղաքացիություն ունենալու մասին, ընտանիքի անդամների (ծնող, որդեգրող, ամուսին, նախկին ամուսին, զավակ, քույր, եղբայր) վերաբերյալ տեղեկությունները՝ մասնավորապես, նրանց որևէ պետության քաղաքացի հանդիսանալու մասին: Դիմումում նշվում են նաև դիմումատուի անհատական տվյալներում կատարված փոփոխությունների, ինչպես նաև այլ պետություններից երբևէ ստացված փաստաթղթերի մասին (նույնիսկ եթե դրանք իր տրամադրության տակ չեն)։ 

7. Լիազոր մարմինը անհրաժեշտության դեպքում աջակցում է դիմումի լրացման հարցում, պարզաբանում է դիմումատուին դիմումի քննարկման ողջ գործընթացը,  իրազեկում է դիմումի քննարկման ողջ ընթացքում դիմողի իրավունքների և պարտականությունների մասին, իսկ դիմողի ցանկության դեպքում՝ տրամադրում է տեղեկանք այն մասին, որ վերջինիս դիմումը գտնվում է քննարկման փուլում:
Հոդված 7. Դիմողի իրավունքներն ու պարտականությունները քաղաքացիություն չունեցող անձի կարգավիճակի որոշման գործընթացի շրջանակներում
1․ Դիմումի քննարկման ողջ ժամանակահատվածում դիմողն իրավունք ունի գտնվելու և աշխատելու Հայաստանի Հանրապետության տարածքում, ինչպես նաև օրենքով սահմանված դեպքերում և կարգով օգտվում է քաղաքացիություն չունեցող անձին վերապահված մարդու և քաղաքացու հիմնարար իրավունքներից և ազատություններից:
2. Դիմողը մինչև սույն օրենքի համաձայն իր ներկայացրած դիմումի վերաբերյալ վերջնական որոշման կայացումը չի կարող արտաքսվել Հայաստանի Հանրապետության տարածքից:

3. Բանավոր կամ գրավոր հաղորդակցման ժամանակ դիմողը իրավունք ունի գործածել իր մայրենի լեզուն կամ իրեն հասկանալի այլ լեզու:
4․ Դիմումի քննարկման ընթացքում դիմումատուն «Փաստաբանության մասին» օրենքի համաձայն օգտվում է անվճար իրավաբանական օգնությունից՝ իր դիմումի քննարկման վարույթի շրջանակներում: Լիազոր մարմինը պարտավոր է դիմումն ընդունելիս դիմումատուներին տեղեկացնել անվճար իրավաբանական օգնության իրավունքի մասին:

5. Լիազոր մարմինը դիմումն ընդունելուց հետո 5 աշխատանքային օրվա ընթացքում անձին է հանձնում սույն օրենքի 8-րդ հոդվածով նախատեսված ինքնությունը հավաստող վկայական, որը հանդիսանում է քաղաքացիություն չունեցող անձի կարգավիճակի ճանաչման համար դիմողի անձը հաստատող փաստաթուղթ՝ դիմումի քննարկման ողջ ժամանակահատվածում: 
6. Դիմումի քննարկման ողջ ժամանակահատվածում դիմողը պարտավոր է՝

1) համագործակցել լիազոր մարմնի հետ,

2) լիազոր մարմնին փոխանցել իր տրամադրության տակ գտնվող ապացույցները կամ ցանկացած այլ տեղեկատվություն, որը կարող է նշանակություն ունենալ քաղաքացիություն չունեցող անձի կարգավիճակի որոշման համար,

3) ներկայանալ լիազոր մարմին հարցազրույցի նպատակով,

4) պահպանել Հայաստանի Հանրապետության օրենսդրությունը:

7. Լիազոր մարմինն իր իրավասության շրջանակներում աջակցում է քաղաքացիություն չունեցող անձի կարգավիճակի որոշման համար դիմողներին այլ մարմինների հետ հարաբերություններում նրանց` սույն օրենքով, ինչպես նաև Հայաստանի Հանրապետության այլ օրենքներով և Հայաստանի Հանրապետության միջազգային պայմանագրերով նախատեսված բոլոր իրավունքների և ազատությունների իրացման հարցում:

Հոդված 8. Քաղաքացիություն չունեցող անձի կարգավիճակի համար հայցողի ինքնությունը հավաստող վկայական
1. Լիազոր մարմինը դիմողին անվճար տրամադրում է ինքնությունը հավաստող վկայական, որի ձևը և դրանում ամրագրման ենթակա անհատական տվյալների ցանկը սահմանվում է Հայաստանի Հանրապետության կառավարության որոշմամբ: 
2. Ինքնությունը հավաստող վկայականը հանդիսանում է դիմողի անձը հաստատող և Հայաստանի Հանրապետությունում նրան օրինական գտնվելու իրավունք վերապահող փաստաթուղթ:  Ինքնությունը հավաստող վկայականը օգտագործվում է միայն Հայաստանի Հանրապետության տարածքում: 

3. Ինքնությունը հավաստող վկայականը տրվում է վեց ամիս վավերականության ժամկետով, որը կարող է երկարաձգվել քաղաքացիություն չունեցող անձի կարգավիճակի ճանաչման մասին դիմումի քննարկման երկարաձգված ժամկետին համապատասխան կամ մինչև դիմումի քննարկման արդյունքում կայացված որոշման բողոքարկման վարույթի ավարտը՝ անձի դիմումի հիման վրա: Մինչև վավերականության ժամկետի ավարտը ինքնությունը հավաստող վկայականը դառնում է անվավեր, եթե քաղաքացիություն չունեցող անձի կարգավիճակ ստանալու արդյունքում անձը ստացել է քաղաքացիություն չունեցող անձի նույնականացման քարտ: Ինքնությունը հավաստող վկայականի կորստյան կամ օգտագործման համար ոչ պիտանի դառնալու դեպքում Հայաստանի Հանրապետության լիազոր մարմինը անձի դիմումի հիման վրա երկու աշխատանքային օրվա ընթացքում տրամադրում է ինքնությունը հավաստող նոր վկայական, որի վավերականության ժամկետը սահմանելիս հիմք է ընդունվում քաղաքացիություն չունեցող անձի կարգավիճակը որոշելու մասին դիմումի քննարկման ժամկետը:

Հոդված 9. Դիմումի քննարկումը 
1. Քաղաքացիություն չունեցող անձի կարգավիճակի որոշման վերաբերյալ դիմումը քննարկվում է լիազոր մարմնի կողմից՝ դիմումը ստանալուց հետո վեցամսյա ժամկետում: Գործի բարդությամբ, այդ թվում օտարերկրյա պետություններ հարցումներ կատարված լինելու հանգամանքով պայմանավորված՝ դիմումի քննարկման ժամկետը կարող է երկարաձգվել ևս 3 ամսով: 
2. Դիմումի քննարկման ընթացքում լիազոր մարմինն անհրաժեշտ միջոցներ է ձեռնարկում հավաքելու համար տեղեկություններ անձի ծննդավայրից, նրա գտնվելու կամ բնակության նախկին վայրերից, ինչպես նաև այն պետություններից, որոնց քաղաքացիներ են հանդիսանում դիմողի ընտանիքի անդամները (ծնող, որդեգրող, ամուսին, նախկին ամուսին, զավակ, քույր, եղբայր) կամ այն պետություններից, որոնց քաղաքացիներ են հանդիսացել դիմողը և (կամ) դիմողի ընտանիքի անդամները (ծնող, որդեգրող, ամուսին, նախկին ամուսին, զավակ, քույր, եղբայր)  նախկինում: 

3. Լիազոր մարմինը նախքան ապացույցների հավաքման գործընթացը սկսելը պարզում է դիմողի կողմից Հայաստանի Հանրապետության տարածքում ապաստանի հայց ներկայացված լինելու հանգամանքը:
4. Լիազոր մարմինը հաշվի է առնում անչափահասների լավագույն շահը և երաշխավորում է նրանց մասնակցությունն ու լսված լինելու իրավունքը քաղաքացիություն չունեցող անձի կարգավիճակի որոշման վերաբերյալ դիմումի քննարկման բոլոր փուլերում, ինչպես նաև իրենց վերաբերող որոշումներ կայացնելիս՝ միևնույն ժամանակ հաշվի առնելով նրանց տարիքն ու հասունության աստիճանը՝ անհրաժեշտության դեպքում ներգրավելով իրավասու մասնագետների։
Հոդված 10. Հարցազրույցը
1. Դիմումը ներկայացնելուց հետո 15-օրյա ժամկետում լիազոր մարմինը դիմողի հետ անցկացնում է հարցազրույց:

2. Հարցազրույցի ընթացքը արձանագրվում է: Դիմողի համաձայնության դեպքում հարցազրույցը ձայնագրվում է: Հարցազրույցի արդյունքում կազմվող արձանագրության մեջ ամփոփվում են հետևյալ տեղեկությունները՝

1) նույնականացնող տվյալներ (ազգանունը և անունը, սեռը, ծննդյան վայրը և ամսաթիվը, ծնողների անունը և ազգանունը, ինչպես նաև նախկին ազգանունը, անունը, նախորդ քաղաքացիությունը՝ եթե այդպիսիք եղել են.)
2) որոշման համար նշանակություն ունեցող փաստեր.
3) ներկայացված փաստաթղթերի վերաբերյալ տվյալները (փաստաթղթի տեսակը, համարը, գործողության ժամկետը, փաստաթղթի տրամադրման ամսաթիվը, վայրը, տրամադրող մարմնի անունը).
4) ընտանեկան վիճակը, ամուսնության գրանցման վայրը. 

5) զբաղմունքը, կրթությունը.
6) Հայաստանի Հանրապետությունում բնակվելու, գտնվելու վայրը:

3. Հարցազրույցի ընթացքում դիմողը հայտնում է քաղաքացիություն չունեցող անձի կարգավիճակ հայցելու պատճառները, ներկայացնում իր տրամադրության տակ առկա՝ դիմումը հիմնավորող այլ ապացույցներ, որոնք նախկինում չէր ներկայացրել, առկայության դեպքում տրամադրում է տեղեկություններ, բացատրություններ, պարզաբանումներ կարգավիճակի որոշման հետ կապված բոլոր էական փաստական հանգամանքների վերաբերյալ: 

4. 10-ից 16 տարեկան երեխայի հետ հարցազրույց անցկացնելու և տեղեկություններ ստանալու անհրաժեշտության դեպքում այն անցկացվում է ծնողի կամ այլ օրինական ներկայացուցչի ներկայությամբ:

5. Առանց ուղեկցողի կամ ընտանիքից անջատված երեխայի հետ հարցազրույց անցկացնելու և տեղեկություններ ստանալու անհրաժեշտության դեպքում այն անցկացվում է խնամակալի կամ հոգաբարձուի մասնակցությամբ, իսկ խնամակալի կամ հոգաբարձուի կամ երեխայի ցանկության դեպքում՝ նաև փաստաբանի մասնակցությամբ:
6. Անգործունակ ճանաչված անձի փոխարեն հարցազրույցն անցկացվում է օրինական ներկայացուցչի հետ: 
7. Հարցազրույցի արձանագրությունը կազմելուց հետո հարցազրույցն անցկացնող պաշտոնատար անձի կողմից ընթերցվում է բարձրաձայն: Թարգմանության անհրաժեշտության դեպքում՝ լիազոր մարմնի կողմից ապահովվում է արձանագրության թարգմանությունը դիմողին հասկանալի լեզվով: Հարցազրույցի արձանագրության վերջնական տեքստը ստորագրում են դիմողը, հարցազրույցն անցկացնող պաշտոնատար անձը, ինչպես նաև թարգմանիչը և սույն հոդվածի 4-6-րդ և 8-րդ մասերով նախատեսված անձինք, եթե վերջիններս ներգրավված են եղել հարցազրույցին:

8. Դիմողի ցանկությամբ հարցազրույցին կարող է մասնակցել նաև նրա փաստաբանը կամ այլ ներկայացուցիչ։
Հոդված 11. Ապացույցները և ապացուցման կանոնները
1. Դիմումի քննարկման ընթացքում դիմողը ներկայացնում է իր մոտ առկա և  իր խնդրանքը հիմնավորող ապացույցներ և ցանկացած այլ տեղեկություն, որը կարող է առնչվել դիմումին:

2. Դիմումի քննարկման ընթացքում լիազոր մարմինը համապատասխան հարցումներ է կատարում Հայաստանի Հանրապետության և օտարերկրյա պետությունների իրավասու մարմիններ, կազմակերպություներ: 

3. Քաղաքացիություն չունեցող անձի կարգավիճակը որոշելու ընթացքում լիազոր մարմինը գնահատում է դիմողի ներկայացրած ապացույցները, Հայաստանի Հանրապետության այլ պետական և տեղական ինքնակառավարման մարմիններից, օտարերկրյա պետությունների իրավասու մարմիններից, այլ կազմակերպություններից ստացված տեղեկություններն ու փաստաթղթերը, տվյալ պետության քաղաքացիության մասին օրենսդրության և դրա գործնական կիրառության վերաբերյալ մասնագետների և մասնագիտացված կառույցներից և այլ հավաստի աղբյուրներից կամ ծագման երկրից ստացված տեղեկությունները, ինչպես նաև այլ տեղեկություններ:
4. Լիազոր մարմնի կամ նրա միջնորդությամբ՝ Հայաստանի Հանրապետության այլ պետական մարմնի կողմից օտարերկրյա պետության լիազորված մարմնին հարցում կատարելիս՝ մինչև դիմումի քննարկման համար սահմանված ժամկետի ավարտը պատասխան չստանալը դիտվում է որպես անձի՝ տվյալ պետության քաղաքացիություն չունենալու ապացույց, եթե հակառակը հիմնավորող այլ ապացույցներ չկան:
5. Եթե դիմումի քննարկման ընթացքում պարզվում է, որ անձը միաժամանակ Հայաստանի Հանրապետության տարածքում ապաստան ստանալու հայց է ներկայացրել, ապա քաղաքացիություն չունեցող անձի կարգավիճակի որոշման նպատակով ապացույցների հավաքման ընթացքում հաշվի են առնվում օրենքով ապաստանի տրամադրման համար ներկայացվող դիմումի քննարկման առանձնահատկությունները և անհրաժեշտության դեպքում որոշումը կայացվում է առանց համապատասխան օտարերկրյա պետություններ հարցումներ ուղարկելու: Եթե անձը միաժամանակ Հայաստանի Հանրապետության տարածքում ապաստան ստանալու դիմում է ներկայացրել և քաղաքացիություն չունենալու հանգամանքը պարզելու համար պահանջվում է ծագման երկրներ հարցումների կատարում, ապա քաղաքացիություն չունեցող անձի կարգավիճակի որոշման գործընթացը կասեցվում է: Ապաստանի տրամադրման դիմումի վերաբերյալ վերջնական որոշումն ուժի մեջ մտնելու դեպքում քաղաքացիություն չունեցող անձի կարգավիճակի որոշման դիմումի քննարկումը վերսկսվում է: Կասեցման ժամանակահատվածը չի հաշվարկվում դիմումի քննարկման համար օրենքով նախատեսված ընդհանուր ժամանակահատվածի մեջ:
6. Դիմումի քննարկման ընթացքում դիմողը օտար լեզվով կազմված փաստաթղթերը ներկայացնում է օրենքով սահմանված կարգով կատարված հայերեն թարգմանությունների հետ միասին: Փաստաթղթերի օրենքով սահմանված կարգով կատարված հայերեն թարգմանությունները դիմողի կողմից ներկայացնելու անհնարինության դեպքում լիազորված պետական կառավարման մարմինը դրանք ուղարկում է արտաքին գործերի ոլորտում Կառավարության քաղաքականությունը մշակող և իրականացնող մարմին՝ Հայաստանի Հանրապետության դեսպանությունների և հյուպատոսական հիմնարկների միջոցով այդ փաստաթղթերի իսկության մեջ հավաստիանալու նպատակով։

Հոդված 12. Քաղաքացիություն չունեցող անձի կարգավիճակը որոշելու գործընթացի դադարեցում
1. Լիազոր մարմինը դադարեցնում է քաղաքացիություն չունեցող անձի կարգավիճակը որոշելու գործընթացը, եթե`
1) դիմողը մահացել է;

2) դիմողը գրավոր եղանակով հրաժարվել է իր դիմումից;
3) դիմողը հարցազրույցին լիազոր մարմնի 2 և ավելի անգամ գրավոր տեղեկացումներից հետո անհարգելի պատճառով չի ներկայացել և դիմումը ներկայացնելուց հետո անցել է 6 ամիս:
Հոդված 13. Քաղաքացիություն չունեցող անձի կարգավիճակի որոշման գործընթացն ավարտելը
1. Քաղաքացիություն չունեցող անձի կարգավիճակը որոշելու ընթացակարգն ավարտվում է քաղաքացիություն չունեցող անձի կարգավիճակը ճանաչելու կամ ճանաչումը մերժելու մասին որոշում ընդունելով:

2. Եթե անձն իրենից անկախ հանգամանքներով պայմանավորված չի ներկայացրել որևէ փաստաթուղթ, ապա լիազոր մարմինը քաղաքացիություն չունեցող անձի կարգավիճակի ճանաչման վերաբերյալ դիմումի բավարարման կամ մերժման մասին որոշումը կայացնում է իր տրամադրության տակ առկա ապացույցների և տեղեկությունների հիման վրա: Դիմումի քննարկման ընթացքում չփարատված բոլոր կասկածները մեկնաբանվում են հօգուտ դիմող անձի:
Հոդված 14. Քաղաքացիություն չունեցող անձի կարգավիճակի ճանաչման վերաբերյալ որոշման կայացումը 
1. Քաղաքացիություն չունեցող անձի կարգավիճակը ճանաչելու մասին որոշումը կայացվում է գրավոր, հայերենով, իսկ դիմողի ցանկության դեպքում՝ տրամադրվում է նաև որոշման թարգմանությունը՝ նրան հասկանալի լեզվով:

2. Քաղաքացիություն չունեցող անձի կարգավիճակի ճանաչման մասին որոշումը դիմողին է ուղարկվում որոշման ընդունման օրվանից 10 աշխատանքային օրվա ընթացքում՝ փոստով, դիմում ներկայացրած անձի ցանկությամբ՝ նաև էլեկտրոնային փոստով: 

3.  Անգործունակ անձի կամ մինչև 18 տարեկան երեխայի վերաբերյալ քաղաքացիություն չունեցող անձի կարգավիճակի ճանաչման որոշումն ուղարկվում է նրա ներկայացուցչին՝ սույն հոդվածի 2-րդ մասով սահմանված կարգով։ 
Հոդված 15. Քաղաքացիություն չունեցող անձի իրավունքները, ազատությունները և պարտականությունները
1. Քաղաքացիություն չունեցող անձի կարգավիճակի ճանաչման մասին որոշման կայացման պահից քաղաքացիություն չունեցող անձն ունի Հայաստանի Հանրապետությունում օրինական հիմքերով բնակվող օտարերկրացիներին հավասար իրավունքներ, ազատություններ և պարտականություններ, եթե Հայաստանի Հանրապետության Սահմանադրությամբ, օրենքներով և Հայաստանի Հանրապետության միջազգային պայմանագրերով այլ բան նախատեսված չէ: 

2. Քաղաքացիություն չունեցող անձի կարգավիճակի ճանաչման մասին որոշումը ստանալուց հետո քաղաքացիություն չունեցող անձը դիմում է լիազորված մարմին՝ սույն օրենքի 23-րդ հոդվածով նախատեսված անձը հաստատող փաստաթուղթ (փաստաթղթեր) ստանալու համար:

Հոդված 16. Քաղաքացիություն չունեցող անձի կարգավիճակի ճանաչումը մերժելու մասին որոշումը
1. Քաղաքացիություն չունեցող անձի կարգավիճակը ճանաչելու մասին դիմումը մերժվում է, եթե` 
1) հայցողն ունի Հայաստանի Հանրապետության կամ այլ պետության քաղաքացիություն.
2) ծանրակշիռ հիմքեր կան համարելու, որ հայցողը կատարել է խաղաղության կամ մարդկության դեմ ուղղված կամ պատերազմական հանցագործություն այնպես, ինչպես դրանք սահմանված են միջազգային փաստաթղթերում, որոնք կազմվել են նման հանցագործությունների առնչությամբ միջոցներ ձեռնարկելու նպատակով.
3) ծանրակշիռ հիմքեր կան համարելու, որ հայցողը, նախքան Հայաստանի Հանրապետության տարածք մուտք գործելը, կատարել է ոչ քաղաքական բնույթի ծանր հանցագործություն.
4) ծանրակշիռ հիմքեր կան համարելու, որ հայցողը մեղավոր է Միավորված ազգերի կազմակերպության նպատակներին ու սկզբունքներին հակասող արարքներ գործելու համար։
2. Քաղաքացիություն չունեցող անձի կարգավիճակի ճանաչումը մերժելու մասին որոշումը կայացվում է գրավոր, հայերենով, իսկ դիմողի ցանկության դեպքում՝ տրամադրվում է նաև որոշման թագրմանությունը՝ նրան հասկանալի լեզվով։ Որոշման մեջ հստակ նշվում են մերժման հիմքը (հիմքերը) և դատական կարգով որոշումը բողոքարկելու ժամկետի և մերժման իրավական հետևանքների վերաբերյալ տեղեկություններ:
3. Քաղաքացիություն չունեցող անձի կարգավիճակի ճանաչումը մերժելու մասին որոշումը դիմողին ուղարկվում է այն ընդունելուց հետո 5 աշխատանքային օրվա ընթացքում՝ փոստով, դիմում ներկայացրած անձի ցանկությամբ՝ նաև էլեկտրոնային փոստով: 

4. Քաղաքացիություն չունեցող անձի կարգավիճակի ճանաչումը մերժելու մասին որոշումը օրենքով սահմանված կարգով կարող է բողոքարկվել վերադաս վարչական մարմին կամ դատարան։
Հոդված 17. Քաղաքացիություն չունեցող անձի կարգավիճակը անվավեր ճանաչելը 
1.
Լիազոր մարմինը անվավեր է ճանաչում քաղաքացիություն չունեցող անձի կարգավիճակը, եթե`

1) ի հայտ են եկել մինչև կարգավիճակը ճանաչելու մասին որոշումն ընդունելու պահը գոյություն ունեցող, սակայն իրավասու պետական մարմնին անհայտ` սույն օրենքի 16-րդ հոդվածի 1-ին մասով նախատեսված հանգամանքներ. 
2) ի հայտ են եկել տվյալներ, համաձայն որոնց հայցողը ներկայացրել է կեղծ տվյալներ կամ փաստաթղթեր, որոնք էական են եղել քաղաքացիություն չունեցող անձի կարգավիճակը ճանաչելու մասին որոշումն ընդունելու համար: 
2. Սույն հոդվածի 1-ին մասով նախատեսված դեպքերում լիազոր մարմինը իր որոշումները կայացնում է օրենքով սահմանված կարգով հարուցված վարչական վարույթի արդյունքում և ընդունված որոշումը եռօրյա ժամկետում տրամադրում է անձին՝ փոստով կամ դիմողի ցանկությամբ՝ էլեկտրոնային փոստով:  
3. Քաղաքացիություն չունեցող անձի կարգավիճակը անվավեր ճանաչելու մասին որոշումը օրենքով սահմանված կարգով կարող է բողոքարկվել դատարան։
Հոդված 18. Քաղաքացիություն չունեցող անձի կարգավիճակի դադարեցումը 
1. Քաղաքացիություն չունեցող անձի կարգավիճակը դադարում է, երբ անձը ձեռք է բերում Հայաստանի Հանրապետության կամ այլ պետության քաղաքացիություն:

Հոդված 19. Դիմումը կրկին ներկայացնելը
Քաղաքացիություն չունեցող անձի կարգավիճակի ճանաչումը մերժելու մասին որոշման  ընդունումից հետո անձը կարող է լիազոր մարմին ներկայացնել նոր դիմում, եթե գտնում է, որ առկա են իր դիմումը հիմնավորող նոր ապացույցներ կամ փաստեր, որոնք հիմնավոր պատճառներով չեն ներկայացվել առաջին դիմումի քննության ընթացքում: Կրկին ներկայացված դիմումը քննարկվում է սույն օրենքով սահմանված կարգով և որոշում կայացնելիս հաշվի են առնվում նախորդ դիմումի քննության ընթացքում տեղի ունեցած վերջին հարցազրույցից հետո ի հայտ եկած փաստերն ու ապացույցները, գործում առկա մյուս ապացույցների հետ միասին:

Հոդված 20. Քաղաքացիություն չունեցող անձի արտաքսումը
1. Հայաստանի Հանրապետության տարածքում օրինական հիմքերով գտնվող քաղաքացիություն չունեցող անձը չի կարող արտաքսվել, բացառությամբ ազգային անվտանգությամբ կամ հասարակական կարգի պահպանությամբ պայմանավորված դեպքերի: 

2. Ազգային անվտանգությամբ կամ հասարակական կարգի պահպանությամբ պայմանավորված դեպքերում քաղաքացիություն չունեցող անձը Հայաստանի Հանրապետության տարածքից կարող է արտաքսվել «Օտարերկրացիների մասին» օրենքով սահմանված կարգով։
ԳԼՈՒԽ 3

ՔԱՂԱՔԱՑԻՈՒԹՅՈՒՆ ՉՈՒՆԵՑՈՂ ԱՆՁԱՆՑ ՀԱՐՑԵՐՈՎ
 ԶԲԱՂՎՈՂ ՄԱՐՄԻՆՆԵՐԸ
Հոդված 21. Քաղաքացիություն չունեցող անձանց հարցերով Հայաստանի Հանրապետության լիազոր մարմինը
1. Քաղաքացիություն չունեցող անձանց հարցերով լիազոր մարմինը`

1) իրականացնում է Հայաստանի Հանրապետության տարածքում քաղաքացիություն չունեցող անձանց և քաղաքացիություն չունեցող անձի կարգավիճակի ճանաչման համար դիմած անձանց հաշվառումը. 

2) քաղաքացիություն չունեցող անձի կարգավիճակի ճանաչման վերաբերյալ ներկայացված դիմումի քննարկման ընթացքում սույն օրենքի 16-րդ հոդվածի 1-ին մասի 2-րդ, 3-րդ և 4-րդ կետերով նախատեսված հիմքերի առակայության կամ բացակայության մեջ հավաստիանալու նպատակով հարցում է ներկայացնում ազգային անվտանգության բնագավառում լիազորված պետական կառավարման համակարգի մարմին.
3) անհրաժեշտության դեպքում դիմում է պետական և տեղական ինքնակառավարման մարմիններին, օրենքով սահմանված կարգով օտարերկրյա պետությունների պետական մարմիններին, օտարերկրյա պետություններում Հայաստանի Հանրապետության դիվանագիտական ծառայության մարմիններին, Հայաստանի Հանրապետությունում օտարերկրյա պետությունների դիվանագիտական ծառայության մարմիններին, ինչպես նաև իրավասու համապատասխան կազմակերպություններ` սույն օրենքով իրեն վերապահված լիազորությունների իրականացման համար տեղեկություններ, փաստաթղթեր կամ այլ աջակցություն ստանալու, ինչպես նաև դիմող անձի նույնացումն ապահովելու խնդրանքով։ 
4) քաղաքացիություն չունեցող անձանց իրավունքների իրականացման ու պաշտպանության հարցերով համագործակցում է պետական և տեղական ինքնակառավարման մարմինների, միջազգային և հասարակական կազմակերպությունների հետ.

5) առանց ուղեկցողի կամ ընտանիքից անջատված երեխայի կամ ըստ անհրաժեշտության
՝ հատուկ կարիքներ ունեցող անձի կողմից քաղաքացիություն չունեցող անձի կարգավիճակ տրամադրելու վերաբերյալ դիմում ներկայացվելուն պես անհրաժեշտության դեպքում դիմում է Աշխատանքի և սոցիալական հարցերով լիազոր մարմին՝ վերջիններիս տեղավորումն ու խնամքը կազմակերպելու հարցով.
6) իրականացնում է օրենքով նախատեսված այլ գործառույթներ:

Հոդված 22. Քաղաքացիություն չունեցող անձանց հարցերով այլ մարմինները
1. Հայաստանի Հանրապետության բոլոր պետական մարմիններն ու տեղական ինքնակառավարման մարմինները օրենքով իրենց վերապահված լիազորությունների շրջանակներում․
1) աջակցում են քաղաքացիություն չունեցող անձանց իրավունքների իրացմանն ու պաշտպանությանը․
2) քաղաքացիություն չունեցող անձի կարգավիճակը որոշելու գործընթացում  օժանդակում են լիազոր մարմնին․
3) տեղեկություններ են տրամադրում լիազոր մարմնին իրենց գործառութային պարտականությունների կատարման ընթացքում բացահայտված՝ չփաստաթղթավորված անձանց վերաբերյալ:

ԳԼՈՒԽ 4

ՔԱՂԱՔԱՑԻՈՒԹՅՈՒՆ ՉՈՒՆԵՑՈՂ ԱՆՁԱՆՑ ԱՆՁԸ ՀԱՍՏԱՏՈՂ ՓԱՍՏԱԹՂԹԵՐԸ

Հոդված 23. Քաղաքացիություն չունեցող անձանց տրվող անձը հաստատող փաստաթղթերը
1. Հայաստանի Հանրապետությունում քաղաքացիություն չունեցող անձանց որպես անձը հաստատող փաստաթուղթ տրվում են նույնականացման քարտ և կոնվենցիոն ճամփորդական փաստաթուղթ:

2. Նույնականացման քարտը և կոնվենցիոն ճամփորդական փաստաթուղթը հավաստում են քաղաքացիություն չունեցող անձի Հայաստանի Հանրապետության տարածքում օրինական գտնվելու և բնակվելու փաստը:

3. Կոնվենցիոն ճամփորդական փաստաթուղթը քաղաքացիություն չունեցող անձին տրամադրվում է Հայաստանի Հանրապետության տարածքից դուրս ճամփորդելու նպատակով:

4. Քաղաքացիություն չունեցող անձանց նույնականացման քարտ և կոնվենցիոն ճամփորդական փաստաթուղթ տրամադրելու կարգը, պայմանները, ժամկետները և փաստաթղթերի նկարագիրը սահմանում է Հայաստանի Հանրապետության կառավարությունը:

ԳԼՈՒԽ 5

ԱՆՑՈՒՄԱՅԻՆ ԴՐՈՒՅԹՆԵՐ

Հոդված 8․ Սույն օրենքի ուժի մեջ մտնելը

1․ Սույն Օրենքն ուժի մեջ է մտնում պաշտոնական հրապարակումից վեց ամիս հետո։ 

2. Սույն օրենքից բխող ենթաօրենսդրական նորմատիվ իրավական ակտերն ընդունվում են սույն օրենքն ուժի մեջ մտնելուց հետո` եռամսյա ժամկետում։

3․ Մինչև սույն օրենքի ուժի մեջ մտնելը քաղաքացիություն չունեցող անձանց տրամադրված կացության վկայականները համարվում են վավերական Հայաստանի Հանրապետության տարածքում և Հայաստանի Հանրապետության տարածքից դուրս՝ մինչև դրանց ժամկետի ավարտը, եթե քաղաքացիություն չունեցող անձը այն փոխանակելու դիմում չի ներկայացրել։
Հանրապետության նախագահ                                        Վ. Խաչատուրյան

Սույն օրենքից  բխող իրավական ակտերի ցանկ

1․ «Քաղաքացիություն չունեցող անձի ինքնությունը հավաստող վկայականի ձևը և դրանում ամրագրման ենթակա անհատական տվյալների ցանկը սահմանելու մասին» Հայաստանի Հանրապետության կառավարության որոշում
2․ «Քաղաքացիություն չունեցող անձանց նույնականացման քարտ և կոնվենցիոն ճամփորդական փաստաթուղթ տրամադրելու կարգը, պայմանները, ժամկետները և փաստաթղթերի նկարագիրը սահմանելու մասին» Հայաստանի Հանրապետության կառավարության որոշում

